2025eko uztailaren 2a
EH Bildu talde parlamentarioari atxikitako foru parlamentari Adolfo Araiz Flamarique jaunak 11-25/PES-00246 galdera egin zuen, idatziz erantzun zekion, Lizarran eta inguruetan hiriarteko garraio gisa jarduten duen Tierra Estella Bus/Lizarreria Bus autobus zerbitzuaren gainean. Bada, Nafarroako Gobernuko Lurralde Kohesiorako kontseilaria naizen aldetik, honako hau jakinarazten dut egindako galderei erantzunez:
1.- Nork kudeatzen ditu hiriarteko garraio-linea horiek?
Autobuses La Estellesa SL sozietateak.
2.- Zer eskumen ditu Departamentuak ibilbideak eta geralekuak antolatzeko orduan?
Aintzat hartuta Nafarroako Foru Komunitateak dituen eskumen historikoak, Nafarroak ibilbide osoa bere lurraldean egiten duten garraio-zerbitzuen gaineko eskumena du, bai eta, Nafarroatik irtenda ere, ibilbidearen zatirik handiena bertan egiten dutenena ere. Nafarroako eskumen historikoak honako hauek ezarritako eskumen-esparruan daude indarrean: Espainiako Konstituzioa –148.1.5 eta 149.1.21 artikuluak, eta lehen xedapen gehigarria–; 13/1982 Lege Organikoa, abuztuaren 10ekoa, Nafarroako Foru Eraentza berrezarri eta Hobetzeari buruzkoa –49.1.f) eta 49.3 artikuluak–; eta 5/1987 Lege Organikoa, uztailaren 30ekoa, estatuak errepideko garraioari eta kable bidezko garraioari buruz dituen ahalmenak autonomia-erkidegoen esku uztekoa –1.2 artikulua eta xedapen gehigarria–.
Bada, dituen eskumen barruan, Nafarroako Foru Komunitateko Administrazioak zerbitzuen planifikazioa gauzatzen du lizitazioen aurretik, errepide bidezko garraio publikoko zerbitzuen kontratazio-espedienteak kudeatzen ditu eta errepide bidezko garraio publikoko zerbitzuen jarraipena egiten du. 
Behin kontratuak indarrean daudenean, ibilbideen eta geralekuen aldaketak kontratuan bertan eta sektoreko araudian erregulatzen dira, hau da, 16/1987 Legea, uztailaren 30ekoa, lurreko garraioen antolamenduari buruzkoa, eta 1211/1990 Errege Dekretua, irailaren 28koa, Lurreko Garraioen Antolamenduari buruzko Legearen Erregelamendua onesten duena.
Ba al dago administrazio-emakidarik garraio-lerro horiek kudeatzeko?
Bai, Tierra Estella Bus/Lizarrerria Bus, Lizarra eta inguruko Abartzuza, Aiegi, Oteiza, Villatuerta eta Bearin (Deierri) herrien arteko zerbitzuak areagotzeko ezarri zena. Horretarako, Herri Lan, Garraio eta Komunikazioetako kontseilariaren uztailaren 28ko 719/2004 Lege Aginduaren bidez moldatu zen errepide bidezko bidaiarien erabilera orokorreko garraio publiko erregularreko zerbitzuen emakida Iruña eta Logroño artean, honako desbideratzeak ere aintzat hartuta: Aguilar Kodes-Lizarra, Los Arcos-Otiñano-Acedo-Lizarra, Azagra-Calahorra-Lizarra, Sartaguda-Lizarra, Mendabia-Los Arcos-Lizarra, Iruña-Lizarra Jaitzetik igarota, eta Arroitz-Lizarra Aiegitik igarota (VNA-011).
3.- Zer dirulaguntza jaso ditu, halakorik jaso baldin badu, hiriarteko garraio-linea horiek kudeatzen dituen pertsona juridikoak, ezarri zirenetik gaur egun arte?
Tierra Estella Bus/Lizarrerria Bus-en ustiapena defizitarioa zenez, inplikatutako administrazioen finantzaketa jasotzen zuen horretarako espresuki sinatutako lankidetza-hitzarmenen bidez. Zehazki, hitzarmenak garaiko Herri Lan, Garraio eta Komunikazio Departamentuak eta inplikatutako udalek sinatu zituzten, eta oraindik ere aplikatzen dira.
Hitzarmenetan ezarritakoa aplikatuz, Departamenduak ustiapen-defizita honako zenbateko hauekin finantzatu du:

	Urtea
	Zenbatekoa eurotan

	2004
	45.532,77

	2005
	144.815,77

	2006
	159.130,00

	2007
	149.880,65

	2008
	169.369,41

	2009
	204.564,52

	2010
	204.863,59

	2011
	209.282,32

	2012
	212.415,32

	2013
	215.548,11

	2014
	212.270,14

	2015
	169.644,68

	2016
	165.162,00

	2017
	163.082,22

	2018
	118.346,54

	2019
	139.724,28

	2020
	134.313,32

	2021
	81.929,18

	2022
	111.541,21

	2023
	122.026,44

	2024
	125.908,81

	2025
	64.096,79





4.- Antzin, Legaria, Oko, Olexoa, Abaigar, Murieta eta Metautengo udalek eta Acedo, Zubielki eta Arbeitzako kontzejuek 2020an eskatu zuten hiriarteko garraioko linea bat gehiago jar zedin Tierra Estella Bus/Lizarrerria Bus-en, herri horiek Lizarrarekin lotzeko. Zergatik ez zen aintzat hartu eskaera hura?
Emakidaren indarraldia dagoeneko amaituta zegoenez eta enpresak zerbitzua behin-behinean ematen zuenez administrazioak kudeaketa luzatzeko egindako errekerimenduari erantzunez, zerbitzua iraungitako emakidan ezarritako baldintza berdinetan eman behar zen ezinbestean. Horrenbestez, ezinezkoa zen une horretan herri gehiago sartzea zerbitzuan.
5.- Departamentuak zer konponbide planteatzen du despopulazio-arrisku handian dauden herri horiek eta Lizarra lotzeko –bereziki, ospitalearekin–, baldin eta ez bada linea bat sortzen Tierra Estella Bus/Lizarrerria Bus-en?
Garraioen eta Mugikortasun Jasangarriaren zuzendari nagusiaren apirilaren 10eko 89/2025 Ebazpenaren bidez, honako zerbitzu hau adjudikatu da: «Aholkularitza integraleko zerbitzua, Nafarroako Foru Komunitatean errepide bidezko bidaiarien erabilera orokorreko garraio publiko erregularreko zerbitzuen emakidak kontratatzeko baldintza-agiriak idazteko eta proiektuak egiteko: Iruña-Lizarra – Logroño-Donostia. Lizarra eta Erriberagoiena (NAV-008) zona». Bada, emakida horretan aztertuko da 4. galderan zehaztutako herriek zer zerbitzu behar duten.
6.- Departamentuak ez al du uste herri horietako 1.700dik gora biztanlek hiriarteko garraio-zerbitzua jasotzeko eskubidea dutela, Tierra Estella Bus/Lizarrerria Bus-ek jada hartzen dituen gainontzekoek bezala?
Lurralde Kohesiorako Departamentuak uste du Nafarroako herritar guzti-guztiek izan behar dutela garraio zerbitzua. Horregatik, hain justu, uneotan adjudikazio prozesuan den Baztaneko emakidak, bertako herritarren ia ehuneko ehunari emanen dio zerbitzua. Horretarako, lau herritarretik batek, nahieran jasoko dituzte garraio zerbitzuak, hau da, eskatzen dituztenean. Pirinioetako emakidan ere irizpide bera erabili da, eta bertako ustiapen proiektua ere oso aurreratuta dago dagoeneko. Lizarra eta inguruko herriei dagokienez, uneotan aurki lizitatuko den «Iruña-Lizarra – Logroño-Donostia. Lizarra eta Erriberagoiena (NAV-008) zona» emakidan ari gara lanean, eta, bertan, Antzin, Legaria, Oko, Olexoa, Abaigar, Murieta eta Metautengo udalek eta Acedo, Zubielki eta Arbeitzako kontzejuek bizi duten egoera aztertuko da, bai eta Estellerriko beste zenbait herriena ere. Tartean, herri horiek guztiek eskualdeko buru den Lizarrarekin duten konexioa ere jorratuko da.
Bada, hori da erreferentziazko auziaren inguruan esateko dudan guztia, eta horren berri ematen dizut, dagozkion ondorioak izan ditzan.
Hori guztia jakinarazten dizut, Nafarroako Parlamentuko Erregelamenduaren 215. artikuluan xedatutakoa betez. Horrez gain, datuak babesteko legedian ezarritakoarekin bat, Nafarroako Parlamentuko Erregelamenduaren 14. artikuluan jasotako xedeetarako soilik erabiltzen ahalko da emandako edukia, eta betebeharra egonen da Datu pertsonalak babesteko eta eskubide digitalak bermatzeko abenduaren 5eko 3/2018 Lege Organikoan ezarritakoari men egiteko.
Iruñean, 2025eko uztailaren 1ean.
Lurralde Kohesiorako kontseilaria: Óscar Chivite Cornago
